
Sanz Lehendakariak Lizarrako epaitegi berrien egoitza inauguratu du 
Maiatzaren 7an, ostirala, lekualdaketa egingo da, eta maiatzaren 10ean, astelehena, jarduera hiriko Justizia Jauregi berrian hasiko da
Ostirala, 2010eko apirilaren 30a.  Miguel Sanz Sesma Nafarroako Gobernuko Lehendakariak Lizarrako epaitegien egoitza berria inauguratu du gaur. Maiatzaren 10etik aurrera epaitegiak Nafarroako Gobernuak La Gallarda kalean egindako eraikinean kokatuta egongo dira. Eraikin berean Foruzaingoaren egoitza eta Abokatuen Elkargoa ere egongo dira. Epaitegiek 1.804 metro koadro izango dituzte aurrerantzean, eta orain arte 496 baino ez zituzten San Martin plazako jauregian, hirigunean bertan. 
Inaugurazio-ekitaldian hurrengo hauek ere egon dira: Elena Torres Miranda Nafarroako Parlamentuko presidentea; Javier Caballero Martínez lehen presidenteordea eta Lehendakaritza, Justizia eta Barne kontseilaria; Juan Manuel Fernández Martínez Nafarroako Justizia Auzitegiko presidentea; eta Begoña Ganuza Bernaola hiriko alkatea, beste agintari batzuekin batera. 

Lizarrako Justizia Jauregiko lanak, 4.533 metro koadroko azalera erabilgarri osoarekin, 2008ko uztailean hasi ziren. 6.690.679,80 euroko inbertsioa egin behar izan da BEZ barne hartuta, eta ingurua urbanizatu da, gutxi gorabehera 800.000 euroko gastuarekin. 
Sanz Lehendakaria pozik agertu da lortutako emaitzarekin eta jardun hau 1999an eraikinak hobetzeko eta bitartekoak hornitzeko abiatutako prozesuaren barruan sartu du, Nafarroak Justizia Administrazioaren eskumenak bereganatu ostean, Justizia “duintasun handiagoarekin” egitea xede izanda. Ildo horretatik, Lehendakariak gogorarazi du Agoitz eta Tafallako epaitegien egoitza berriak inauguratu direla; Tuterakoa lizitazio-fasean dagoela; eta Iruñeko Justizia Jauregiari bi solairu gehituko dizkiotela. Horrez gain, Nafarroako Auzitegiko Medikuntzaren Institutuaren eraikina zaharberritu da eta Iruñeko Erregistro Zibilerako bulego berriak prestatu dira.
NANeko presidenteak ahalegina eskertu du. Bere esanetan, jardun hauek “eginbehar hutsaren” emaitza izan beharrean, “uste sendoei” lotuta daude, eta azpiegitura hauei esker organo judizialei “eraginkortasunez lan egiten” laguntzen zaiela azpimarratu du. 
226.184,13 euro ekipamenduetan
Jauregi honetan egoitza judizialerako erreserbatutako azalera honela banatuta dago: sotoa, behe solairua eta lehen solairua. Azken hori arlo judizialerako soilik erreserbatuta egongo da; lehenengoan Foruzaingoaren egoitza (laster inauguratuko da) eta Abokatuen Elkargoa ere egongo dira. Epaitegietako ekipamendurako (mahaiak, aulkiak, armairuak, sarbideen kontrola eta hornidura informatikoak) 226.184,13 euro jarri behar izan dira. 
Zehatz esanda, behe solairuan kanpoko jendearen joan-etorri gehien eskatzen duten jarduerak pilatzen dira: sarbideen kontrolerako gunea eta segurtasun-zerbitzuak, Erregistro Zibila, bi ikustaldi areto, auzitegiko klinika eta komunak. 
Lehenengo solairuan gaur egun jardunean dauden lehen auzialdiko eta instrukzioko bi epaitegi daude, eta etorkizunean zabalkuntzak egin ahal izateko espazioa du. Epaileen, fiskalen, idazkarien bulegoak eta bulego judizialak hemen daude. Era berean, askotariko erabilerako gelak, bilera gelak, prokuradoreen gelak eta abokatuen togen gelak jartzeko espazioa aurreikusi da, baita langileentzako komunak ere. Artxiboa sotoan egongo da. Lekualdaketa osoa maiatzaren 7an, ostirala, egingo da, eta beraz, maiatzaren 10ean, astelehena, jarduera osoa abian jarriko da berriro egoitza berrian.  
40 milioi euro baino gehiago 1999 eta 2012 bitartean
Egoitza berri hau inauguratuta, Nafarroako Gobernuak Justizia Administrazioaren modernizazio-planean aurrera egin du. Plan hori 1999an zerbitzu horien eskualdaketaren ostean abiatu zen. Legegintzaldi honen amaieran Justizia espazio guztiak berrituta egongo dira eta erabilera judizialerako eraikitako azalera 42.587 metro koadro izango da. Modu horretan, 1999. urtearekin alderatuta ehuneko ehuneko handikuntza izango da. 

Eraikinetan egindako inbertsioak Agoitzen eta Tafallan hasi ziren. Gaur egun, Iruñeko Justizia Jauregia handitzea abian dago: bi solairu berri ditu eta esleipen-kostua 4,4 milioi eurokoa da. Tuterako Justizia Jauregi berria lizitazio-fasean dago eta aurrekontua 7,3 milioi eurokoa da. Nafarroako Auzitegiko Medikuntzaren Instituturako eraikin bat egin da eta Iruñeko Erregistro Zibilerako bulego berriak prestatu dira. 
1999 eta 2012 bitartean, Nafarroako Gobernuak 40 milioi euro inguru inbertituta izango ditu eraikinak eta instalazioak berritzen. 14,5 milioi informazioaren eta komunikazioaren teknologiak gehitzen erabiliko dira, besteak beste, Avantius kudeaketa prozesalaren programa, oraintsu Telekomunikazioen eta Informazioaren Gizartearen Erabiltzaileen Espainiako Elkarteak (Autelsi) saritu duena. Gainera, hamaika organo judizial sortu dira, hau da, %38ko handitzea izan dute.
Eraikina
Lizarrako Justizia Jauregia eraikitzeko lanak Obrascón Huarte Lain SA eta Construcciones Luciano Elcarte SL enpresek sortutako taldeari esleitu zitzaizkion, eta oinarriko proiektua arkitekto hauena izan zen: Miguel Ayape Bariáin, Andrés Martínez Tejada eta Juan Luis Oroz Barbería.

Eraikinak oin angeluzuzeneko prismaren itxura du, eta eraikitako azalera osoa 5.494 metro koadrokoa da. Orubea 1.500 metro koadrokoa da, eta Lizarraren hirigune historikoaren ipar-mendebaldeko goragune batean dago, hiriko kuartel militar zaharrak zeuden lekuan. Orubea goragunean dagoenez, hiriko hirigune historikoa ederto ikusten da.
Eraikinaren kanpoko itxurak bolumen bateratuaren ideia indartzen du, eta erabilerak sarbideei esker soilik bereizten dira. Fatxadetan bi koloreko granitoa erabili da, eta horrela bi maila bereizten dira. Behe solairuan, eraikineko sarbide nagusia hego-mendebaldeko fatxadan dago. Lau metroko altuerako atartearen bidez, epaitegietako joan-etorriak eta areto eta gela desberdinak antolatzen dira. 
Eraikinaren diseinuan kontuan hartu da minusbaliotasuna duten pertsonak leku guztietara iritsi ahal izatea eta igogailuak minusbaliotasuna duten pertsonak erabiltzeko modukoak dira. Eraikinaren inguruan oinezkoen aldea eta aparkalekuen aldea daude. 
Azken oharra: www.navarra.es helbideko “Aktualitatea” atalean ekitaldi honekin lotutako argazki bat eskaintzen da. 

